
 Врз основа на членовите 61 став 2 и 66 став 4 од Уставот на Република 
Северна Македонија, Собранието на Република Северна Македонија, на 
седницата одржана на 24 јули 2019 година, донесе 
 

 
ДЕЛОВНИК 

ЗА ИЗМЕНУВАЊЕ И ДОПОЛНУВАЊА НА ДЕЛОВНИКОТ НА СОБРАНИЕТО 
НА РЕПУБЛИКА МАКЕДОНИЈА  

 
 

Член 1 
Во Деловникот на Собранието на Република Македонија („Службен 

весник на Република Македонија“ број 91/2008, 119/10 и 23/13), во член 3 
ставот (1) се менува и гласи: 
 „Во работата на Собранието на Република Северна Македонија службен 
јазик е македонскиот и неговото кирилско писмо, како и јазикот што го 
зборуваат најмалку 20% од граѓаните на Република Северна Македонија и 
неговото писмо“. 
 По ставот (1) се додаваат три нови ставови (2), (3) и (4), кои гласат: 
 „(2) Пратеник, избран или именуван функционер кој зборува јазик 
различен од македонскиот јазик, а кој го зборуваат најмалку 20% од граѓаните 
на Република Северна Македонија, на седница на Собранието на Република 
Северна Македонија и седници на работни тела зборува и на јазикот што го 
зборуваат најмалку 20% од граѓаните на Република Северна Македонија. 
 (3) Пратеник, кој зборува јазик различен од македонскиот јазик, а кој го 
зборуваат најмалку 20% од граѓаните на Република Северна Македонија кога 
претседава со седница на Собранието или седници на работните тела, истите 
ги води на тој јазик. 

 (4) Пратеник, избран или именуван функционер кој зборува јазик 
различен од македонскиот јазик, а кој го зборуваат најмалку 20% од граѓаните 
во Република Северна Македонија, материјалите навремено ги добива, 
односно доставува и на неговиот јазик и писмо за да послужат на седница на 
Собранието или седници на работните тела.“. 
 Ставовите (2) и (3) стануваат ставови (5) и (6). 
 

Член 2 
Во член 7 ставот (2) се менува и гласи: 
„Печатот на Собранието има тркалезна форма. Во средината на печатот 

е грбот на Република Северна Македонија, а околу него е натписот: „Република 
Северна Македонија – Собрание на Република Северна Македонија – Скопје.“ 
Печатот е испишан на македонски јазик и неговото кирилско писмо, како и на 
јазикот кој го зборуваат најмалку 20% од граѓаните и неговото писмо.“. 
 

Член 3 
Во член 19 по ставот (4) се додава нов став (5), кој гласи: 
„(5) Легитимациите и картичките за електронско гласање на пратениците 

се издавааат на македонски јазик и неговото кирилско писмо и на јазикот кој го  
зборуваат најмалку 20% од граѓаните во Република Северна Македонија и 
неговото писмо, доколку пратеникот зборува јазик кој го зборуваат најмалку 
20% од граѓаните во Република Северна  Македонија.“. 



2 
 

 
Член 4 

Во член 34 по ставот (4) се додава нов став (5), кој гласи: 
„(5) Стенографските белешки од седница на Собранието и од седници на 

работните тела, како и другите материјали и документи се издаваат и се чуваат 
на македонски јазик и неговото писмо и на јазикот кој го зборуваат најмалку 
20% од граѓаните во Република Северна Македонија и неговото писмо.“. 

   
Член 5 

 Овој Деловник влегува во сила со денот на објавувањето во „Службен 
весник на Република Северна Македонија“.  
 

           СОБРАНИЕ НА РЕПУБЛИКА СЕВЕРНА МАКЕДОНИЈА 

Дека преписот е верен на оригиналот тврди: 
  
 
                                                              ЗАМЕНИК НА ГЕНЕРАЛНИОТ СЕКРЕТАР 

